Nafarroako Parlamentuko Mahaiak, 2003ko irailaren 22an egindako bilkuran, foru parlamentari Miguel José Izu Belloso jaunak ezgaitasunak dituzten pertsonak kontratatzeko aurreikusiriko prozeduraren aplikatzeari buruz egindako galdera tramitera onartzea erabaki zuen. Galdegileak idatzizko erantzuna eskatu du.

Erabaki hori betetzeko, Nafarroako Parlamentuko Aldizkari Ofizialean argitara dadin agintzen da.

GALDERAREN TESTUA

Izquierda Unida de Navarra-Nafarroako Ezker Batua parlamentu-taldeko foru parlamentari Miguel José Izu Belloso jaunak, Legebiltzarreko Erregelamenduan ezarritakoaren babesean, honako galdera hau egin du, Nafarroako Gobernuak idatziz erantzuteko:

Nafarroako Foru Komunitatean ezgaitasuna duten pertsonek enplegua lortzeari buruzko gai batzuk arautzen dituen maiatzaren 31ko 16/2002 Foru Legeak 1.1 artikuluan ezartzen du ezen Nafarroako administrazio publikoen lan-eskaintza publikoetan postu hutsen 100eko 5 gordeko direla 100eko 33ko edo gehiagoko ezgaitasuna daukaten pertsonek bete ditzaten, baldin eta, betiere, hautaketa-probak gainditzen badituzte eta justifikatzen badute kasuan kasuko eginkizunak betetzeko bateragarritasuna.

Halaber, foru lege horretako 1.3 artikuluak xedatzen duenez, “Foru Komunitateko administrazioan eta haren menpeko erakunde autonomoetan 1. idatz-zatiko lehen lerroaldean ezarritako ehunekoa betetzen ez den bitartean, organo eskudunek aitortutako ezgaitasuna duten pertsonek lehentasuna izanen dute aldi baterako kontratatzeko, lehiaketa-oposizioa gainditu baina lanposturik gabe gelditu direnen zerrenda agortutakoan”.

Aipaturiko araua aplikatzen hasi zenetik lehen urtea pasa denean, une egokia da hari buruzko lehen ebaluazio bat egiteko; zehazki, ea ezgaitasunak dauzkaten pertsonak aldi baterako kontratatzeko ezarririko prozedura aplikatzen ari ote den.

Horregatik, Nafarroako Gobernuak honako galdera hauei erantzun diezaien nahi du:

– Ezgaitasunen bat duten pertsonekin azken lan-eskaintza publikoetan bete diren lanpostuen ehunekoa zein da?

– Lanposturik bete bada, zenbat ezgaitu kontratatu dira aldi baterako, 1.3 artikuluan aipaturiko prozedurari jarraikiz?

– 16/2002 Foru Legeak indarra hartu zuenetik, Nafarroako Foru Komunitateko administrazioak eta bere erakunde autonomoek aldi baterako kontratatuak izateko izangai-zerrendak egiteko hautaketa-probetarako zenbat deialdi onetsi eta argitaratu dira?

– Zer tramite betetzen dira ezgaituak aldi baterako kontratatzeak lehentasuna izan dezan zerrendak egiteko hautaketa-proben deialdiarekiko? Zer prozedura erabiltzen da, zerrendak egiteko hautaketa-probetarako deialdia egin aurretik, ezgaitasun bat daukaten pertsonak kontratatu ezina egiaztatzeko?

– Kasua bada, zer beste neurri hartu ditu Nafarroako Gobernuak azken urte honetan zehar, aipaturiko foru legean adierazitako helburua betetzeko?

